
Devaih Kritam Nrisimha Stotram

દેવૈઃ કૃતં નૃસિંહસ્તોત્રમ્ 

તં તુષ્ટુવુઃ સુરશ્રેષ્ઠા લોકા લોકાચલે સ્થિતાઃ ।
સબ્રહ્મકાઃ સસાધ્યાશ્ચ સયમાઃ સમરુદ્ગણાઃ॥ ૨૧॥
પરાત્પરતરં બ્રહ્મ તત્ત્વાત્તત્ત્વતમં ભવાન્ ।
જ્યોતિષાં તુ પરઞ્જ્યોતિઃ પરમાત્મા જગન્મયઃ॥ ૨૨॥
સ્થૂલં સૂક્ષ્મં સુસૂક્ષ્મં ચ શબ્દબ્રહ્મમયઃ શુભઃ ।
વાગતીતો નિરાલમ્બો નિર્દ્ધન્દ્વો નિરુપપ્લવઃ॥ ૨૩॥
યજ્ઞભુગ્યજ્ઞમૂર્તિસ્ત્વં   યજ્ઞિનાં ફલદઃ પ્રભુઃ ।
ભવાન્મત્સ્યાકૃતિઃ  કૌર્મમાસ્થાય જગતિ સ્થિતઃ॥ ૨૪॥
વારાહિં  ચૈવ તાં સૈંહીમાસ્થાયેહ વ્યવસ્થિતઃ ।
દેવાનાં દેવરક્ષાર્થં નિહત્ય દિતિજેશ્વરમ્॥ ૨૫॥
દ્વિજશાપચ્છલેનૈવમવતીર્ણોઽસિ લીલયા ।
ન દૃષ્ટં યત્ત્વદન્યં હિ ભવાન્સર્વઞ્ચરાચરમ્॥ ૨૬॥
ભવાન્વિષ્ણુર્ભવાન્ રુદ્રો ભવાનેવ પિતામહઃ ।
ભવાનાદિર્ભવાનન્તો ભવાનેવ વયં વિભો॥ ૨૭॥
ભવાનેવ જગત્સર્વં પ્રલાપેન કિમીશ્વર ।
માયયા બહુધા સંસ્થમદ્વિતીયમયં પ્રભો॥ ૨૮॥
સ્તોષ્યામસ્ત્વાં કથં ભાસિ દેવદેવ મૃગાધિપ ।
સ્તુતોઽપિ વિવિધૈઃ સ્તુત્યૈર્ભાવૈર્નાનાવિધૈઃ પ્રભુઃ॥ ૨૯॥
ન જગામ દ્વિજાઃ શાન્તિં  માનયન્યોનિમાત્મનઃ ।
યો નૃસિંહસ્તવં   ભક્ત્યા પઠેદ્વાર્થં વિચારયેત્॥ ૩૦॥
શ્રાવયેદ્વા દ્વિજાન્સર્વાન્ વિષ્ણુલોકે મહીયતે ।
તદન્તરે શિવં દેવાઃ સેન્દ્રાઃ સબ્રહ્મકાઃ પ્રભુમ્॥ ૩૧॥

સમ્પ્રાપ્ય તુષ્ટવુઃ સર્વં વિજ્ઞાપ્ય મૃગરૂપિણઃ ।
તતો બ્રહ્માદયસ્તૂર્ણં સંસ્તૂય પરમેશ્વરમ્॥ ૩૨॥
આત્મત્રાણાય શરણં જગ્મુઃ પરમકારણમ્ ।
મન્દરસ્થં મહાદેવં ક્રીડમાનં સહોમયા॥ ૩૩॥
સેવિતં ગણગન્ધર્વૈઃ સિદ્ધૈરપ્સરસાં ગણૈઃ ।
દેવતાભિઃ સહ બ્રહ્મા ભીતભીતઃ સગદ્ગદમ્ ।
પ્રણમ્ય દણ્ડવદ્ભૂમૌ તુષ્ટાવ પરમેશ્વરમ્॥ ૩૪॥
બ્રહ્મોવાચ ।
નમસ્તે કાલકાલાય નમસ્તે રુદ્ર મન્યવે ।
નમઃ શિવાય રુદ્રાય શઙ્કરાય શિવાય તે॥ ૩૫॥
ઉગ્રોઽસિ સર્વભૂતાનાં નિયન્તાસિ શિવોઽસિ નઃ ।
નમઃ શિવાય શર્વાય શઙ્કરાયાર્ત્તિહારિણે  ॥ ૩૬॥
મયસ્કરાય વિશ્વાય વિષ્ણવે બ્રહ્મણે નમઃ ।
અન્તકાય નમસ્તુભ્યમુમાયાઃ પતયે નમઃ॥ ૩૭॥
હિરણ્યબાહવે સાક્ષાદ્ધિરણ્યપતયે નમઃ ।
શર્વાય સર્વરૂપાય પુરુષાય નમો નમઃ॥ ૩૮॥
સદસદ્વ્યક્તિહીનાય મહતઃ કારણાય તે ।
નિત્યાય વિશ્વરૂપાય જાયમાનાય તે નમઃ॥ ૩૯॥
જાતાય બહુધા લોકે પ્રભૂતાય નમો નમઃ ।
રુદ્રાય નીલરુદ્રાય કદ્રુદ્રાય પ્રચેતસે॥ ૪૦॥
કાલાય કાલરૂપાય નમઃ કાલાઙ્ગહારિણે  ।
મીઢુષ્ટમાય દેવાય શિતિકણ્ઠાય તે નમઃ॥ ૪૧॥
મહીયસે નમસ્તુભ્યં હન્ત્રે દેવારિણાં સદા ।
તારાય ચ સુતારાય તારણાય નમો નમઃ॥ ૪૨॥
હરિકેશાય દેવાય શમ્ભવે પરમાત્મને ।
દેવાનાં શમ્ભવે તુભ્યં ભૂતાનાં શમ્ભવે નમઃ॥ ૪૩॥
શમ્ભવે હૈમવત્યાશ્ચ મન્યવે રુદ્રરૂપિણે ।
કપર્દિને   નમસ્તુભ્યં કાલકણ્ઠાય તે નમઃ॥ ૪૪॥

હિરણ્યાય મહેશાય શ્રીકણ્ઠાય નમો નમઃ ।
ભસ્મદિગ્ધશરીરાય દણ્ડમુણ્ડીશ્વરાય ચ॥ ૪૫॥
નમો હ્રસ્વાય  દીર્ઘાય વામનાય નમો નમઃ ।
નમ ઉગ્રત્રિશૂલાય ઉગ્રાય ચ નમો નમઃ॥ ૪૬॥
ભીમાય ભીમરૂપાય ભીમકર્મરતાય તે ।
અગ્રેવધાય વૈ ભૂત્વા નમો દૂરેવધાય ચ॥ ૪૭॥
ધન્વિને શૂલિને તુભ્યં ગદિને હલિને નમઃ ।
ચક્રિણે વર્મિણે   નિત્યં દૈત્યાનાં કર્મભેદિને॥ ૪૮॥
સદ્યાય સદ્યરૂપાય સદ્યોજાતાય તે નમઃ ।
વામાય વામરૂપાય વામનેત્રાય તે નમઃ॥ ૪૯॥
અઘોરરૂપાય વિકટાય વિકટશરીરાય તે નામઃ ।
પુરુષરૂપાય પુરુષૈકતત્પુરુષાય વૈ નમઃ॥ ૫૦॥
પુરુષાર્થપ્રદાનાય પતયે પરમેષ્ઠિને ।
ઈશાનાય નમસ્તુભ્યમીશ્વરાય નમો નમઃ॥ ૫૧॥
બ્રહ્મણે બ્રહ્મરૂપાય નમઃ સાક્ષાચ્છિવાય તે ।
સર્વવિષ્ણુર્નૃસિંહસ્ય   રૂપમાસ્થાય વિશ્વકૃત્॥ ૫૨॥
હિરણ્યકશિપું હત્વા કરજૈર્નિશિતૈઃ   સ્વયમ્ ।
દૈત્યેન્દ્રૈર્બહુભિઃ  સાર્ધં હિતાર્થં જગતાં પ્રભુઃ॥ ૫૩॥
સૈંહીં  સમાનયન્યોનિં  બાધતે નિખિલં જગત્ ।
યત્કૃત્યમત્ર દેવેશ તત્કુરુષ્વ ભવાનિહ॥ ૫૪॥
ઉગ્રોઽસિ સર્વદુષ્ટાનાં નિયન્તાસિ શિવોઽસિ નઃ ।
કાલકૂટાદિવપુષા ત્રાહિ નઃ શરણાગતાન્॥ ૫૫॥
શુક્રં તુ વૃત્તં વિશ્વેશ ક્રીડા વૈ કેવલં વયમ્ ।
તવોન્મેષનિમેષાભ્યામસ્માકં પ્રલયોદયૌ॥ ૫૬॥
ઉન્મીલયે ત્વયિ બ્રહ્મન્વિનાશોઽસ્તિ ન તે શિવ ।
સન્તપ્તાઃ સ્મો વયં દેવ હરિણામિતતેજસા॥ ૫૭॥
સર્વલોકહિતાયૈનં તત્ત્વં સંહર્ત્તુમિચ્છસિ ।

ઇતિ શ્રીલિઙ્ગમહાપુરાણે  પૂર્વભાગે પઞ્ચનવતિતમાધ્યાયાન્તર્ગતં
દેવૈઃ કૃતં નૃસિંહસ્તોત્રં   સમાપ્તમ્ ।

લિઙ્ગપુરાણ  । પૂર્વભાગ । અધ્યાય ૯૫/૨૨-૩૦॥

